
Mae’n bwysig deall yr artist er mwyn deall ei waith. Dyweda J. Ellis Williams yn ei lyfr Tri 
Dramodydd Cyfoes  - “O’r deall y daw, nid o’r galon. Roedd gennym ddigon o awduron a 
fedrai ysgrifennu am y werin: agorodd Saunders Lewis ddorau’r ddrama i fyd arall - byd 
pendefigion y Mabinogi; seintiau’r Oesoedd Canol; tywysogion Cymru; aristocratiaid 
Prwsia; arweinwyr gwleidyddol.....”

Ganed John Saunders Lewis yn Wallasey, Lerpwl yn 
1883. Cafodd ei fagu ymysg cymdeithas Gymraeg Lerpwl. 
Astudiodd Ffrangeg a Saesneg ym Mhrifysgol Lerpwl, 
a graddiodd yn y Saesneg. Daeth i Gymru yn 1922 fel 
darlithydd yng Ngholeg Prifysgol Abertawe. Yn 1925 
cydweithiodd gyda chenedlaetholwyr eraill i sefydlu Plaid 
Cymru a bu’n llywydd ar y blaid rhwng 1926 a 1939. 

PENYBERTH

Yn 1935 penderfynodd y llywodraeth sefydlu ysgol fomio ar gyfer yr awyrlu ym Mhenyberth, 
Pen Llŷn. Roedd gwrthwynebiad eang yng Nghymru, ond cafodd ei anwybyddu ac yn 
1936 chwalwyd y ffermdy a dechreuwyd ar y gwaith o adeiladu’r ysgol fomio. Roedd tri 
cenedlaetholwr yn barod i wneud llawer mwy na llythyru a gosod posteri.
 

SAUNDERS LEWIS - (1883-1985)

Ar noson yr 8fed o Fedi, 1926 aeth y darlithydd Saunders 
Lewis, yr athro DJ Williams a’r gweinidog Lewis Valentine 
i Benyberth a rhoi’r deunydd adeiladu ar dân. Wedi’r 
weithred aeth y tri at yr awdurdodau i gyfaddef eu protest 
symbolaidd. 

Wedi dwy achos llys, carcharwyd y tri yn Wormwodd Scrubs, Llundain. Daethant yn arwyr 
i lawer o Gymry. Roedd llawer hefyd yn eu casáu gan rai am yr hyn a wnaethant. Collodd 
Saunders Lewis ei swydd ym Mhrifysgol Abertawe. Daeth dewrder gwleidyddol, brad ac aberth 
yn themâu amlwg o’i waith wedi hynny.

Y LLENOR

Mae ei waith llenyddol yn sylweddol. Creodd farddoniaeth ddyrys, nofelau poblogaidd, 
traethodau treiddgar ynghyd â dramâu oedd yn annog y gynulleidfa i feddwl a thrafod: ond yn 
bennaf oll, yr oedd Saunders Lewis yn ddramodydd.

EI DDRAMÂU:

• The Eve of St. John (1921)
• Gwaed yr Uchelwyr (1922)
• Buchedd Garmon (1937)
• Amlyn ac Amig (1940)
• Blodeuwedd (1948)
• Eisteddfod Bodran (1952)
• Gan Bwyll (1952)
• Siwan a Cherddi Eraill (1956)
• Gymerwch Chi Sigarét? (1956)
• Brad (1958)

• Esther (1960)
• Serch yw’r Doctor (1960)
• Yn y Trên (published in the periodical Barn, 1965)
• Cymru Fydd (1967)
• Problemau Prifysgol (1968)
• Branwen (1975)
• Dwy Briodas Ann (1975)
• Cell y Grog (in the magazine Taliesin, 1975)
• Excelsior (1980)

BLODEUWEDD
 

Trasiedi glasurol yw Blodeuwedd. Gwelwn y cymeriadau’n 
brwydro’n ofer yn erbyn eu tynged, yn union fel y mae Oedipus ac 
Antigone yn eu gwneud yn nramâu Groeg. Er hynny, mae Lewis 
yn arloesi gyda’r strwythur glasurol.  

Mae’n chwalu’r Undodau (the Unities). Nid yw’r ddrama’n digwydd 
o fewn cyfnod amser penodol a nid yw’n digwydd o fewn un 
lleoliad. Er hynny mae’n cadw at yr undod o un plot, un naratif ac 
mae ei golygfeydd rhwng dau neu dri chymeriad.

Mae Lewis yn cymryd y naratif o bedwaredd Gainc y Mabinogi:

Pedair Cainc y Mabinogi:
Cainc 1: Pwyll PendefigDyfed
Cainc 2: Branwen ferch Llŷr
Cainc 3: Manawydan fab Llŷr
Cainc 4: Math fab Mathonwy

CYD-DESTUN

Dyweda Saunders Lewis: 

 “Byddai’n help i’w deall hi a deall y cymeriadau petai’r gynulleidfa Gymreig  
 mor gyfarwydd â’r Mabinogi ag oedd cynulleidfa’r dramodwyr Groegaidd â’u  
 hen chwedlau nhw”

Gellir darllen fersiwn Rhiannon Ifans o’r gainc - mae ar gael ar ddiwedd y nodiadau 
(Atodiad I).

Yn y bôn, drama am wrthdaro yw Blodeuwedd. Ar y lefel symlaf, mae hi’n ymdrin â’r gwrthdaro 
rhwng y greddfol a’r gwâr. Byd natur wedi ei phersonoliaethu yn llythrennol yw Blodeuwedd, 
ac mae’r moesau sy’n rheoli byd Llew yn gwbl ddieithr i’r prif gymeriad, gan ei gyrru i geisio eu 
dymchwel. Caiff y frwydr rhwng y ddau fyd ei hymladd drwy Gronw Pebr, sy’n cael ei dynnu 
rhwng ei deyrngarwch tuag at y moesau sydd yr un mor bwysig yn llys Penllyn ag yn Ardudwy, 
a’i chwant tuag at Blodeuwedd, a’r byd naturiol mae’n ei fwynhau fel heliwr. Wedi i Blodeuwedd 
ei hudo i’w gwely, a’i annog i lofruddio Llew, caiff gyfle i gymodi gyda gwerthoedd ei gyndeidiau. 
Gronw gwahanol iawn i’r chwedl a gawn yn fersiwn Saunders Lewis: yma mae’n gofyn am 
ei gosb yn unol â deddfau bonedd a thraddodiad, yn hytrach na chuddio tu ôl i gromlech, fel 
yn y Mabinogi. Yma fe welwn yr elfen glasurol o ‘anagnorisis’: adnabyddiaeth o ffaeleddau a 
pharodrwydd i dderbyn canlyniadau gweithredoedd.

Er bod y gwrthdaro rhwng y naturiol a’r gwâr yn rhan amlwg o’r ddrama, mae’r thema yma 
yn ei thro yn ddyfais drosiadol. Y gwrthdaro rhwng yr hen a’r newydd yw’r gwrthdaro rhwng 
Blodeuwedd a Llew - y gwrthdaro rhwng yr oesol, traddodiadol, yr allanol a’r anghyfarwydd. 
‘Dieithr ac estron’ ydy gwaed Blodeuwedd ei hun, wedi ei phriodi i deulu sydd o fyd arall. Caiff 
gynnig ddod yn rhan o ‘gadwyn cenedl’ Llew Llaw Gyffes, a rhannu etifeddiaeth Ardudwy, ond 
mae hi’n dewis, yn hytrach, ‘holl unigedd rhyddid’. Ar ddiwedd y ddrama, mae Gronw Pebr yn 
cael achubiaeth trwy aberthu ei hun er mwyn ei draddodiad. I Saunders Lewis, mae hi’n well 
marw yn enw traddodiad, na byw heb genedl. 

Dyma rai o’r themâu sy’n amlygu eu hunain yn y testun. Cânt eu trafod yn y nodiadau 
cymeriad isod:

 ● Y gwrthdaro rhwng y greddfol a’r gwâr

 ● Y gwrthdaro rhwng yr hen a’r newydd

 ● Cariad a chwant

 ● Teulu, cenedl ac unigrwydd

 ● Moesoldeb, anfoesoldeb a difoesegedd

 ● Tynged, ffawd ac ewyllys rhydd

 ● Dyn yn ceisio rheoli natur, yn ceisio bod yn dduw.

THEMÂU

Y CYMERIADAU

BLODEUWEDD

Mae hi’n gymeriad mawr i’w chwarae, yn gymeriad crwn ac yn 
gymeriad dwfn. Cymer egni arwrol gan actor; yn hyn mae’n debyg 
i rai o arwresau y dramâu Groegaidd: Antigone, Medea, Electra. 
Taith y cymeriad, iaith gyhyrog a rhythm y ddeialog sy’n cyfrannu 
at hyn. Ysgrifennwyd deialog Blodeuwedd mewn mudr ac y mae’n 
bwysig i’r actor arbrofi gyda rhythm y geiriau er mwyn creu yr 
emosiwn a’r bwriad cywir a chredadwy.

Mae deuoliaeth yng nghymeriad Blodeuwedd; dau egni pwerus sydd yn rhoi cyfle i actor greu 
cymeriad sy’n llawn gwrthdaro - dewrder ac ofn.

DEWRDER 

      Enaid y gwanwyn gwyrf mewn corff o gnawd.   (Act Un, tud.10)
         ....dihangodd hi 
                Allan o’m gwely i rhyferthwy’r storm       (Act Un tud.11)

OFN
                  yn ddi-ach ac yn ddi-angor
      (heb) gwlwm câr na chadwyn cenedl    (Act Un, tud.18)

Yn debyg i Antigone (Sophocles) a Blanche DuBois
(Tennessee Williams) mae’n bwysig i’r actor beidio â bod ofn 
ennyn diffyg amynedd a chasineb y gynulleidfa ar adegau yn ystod 
y ddrama. Rhaid ei chwarae fel menyw ifanc gymhleth iawn. Mae’n 
ddewr; bregus; yn ddi-foes; yn rhan o natur wyllt; yn llawn chwant; 
yn oeraidd; di-deimlad ac, ar brydiau, yn hunanol a chreulon iawn.

Blodeuwedd:     ......o enaid, beth yw c’wilydd? ‘Wn i ddim 
                                Sut mae cywilyddio     

Llew Llaw Gyffes:   .......roedd hi’n oer, yn oer.
                                 Torrai fy nghalon, gurai ar ei bron.     (Act Un, tud.10)

Ar adegau eraill teimlwn dosturi drosti - nid oes ganddi deulu na lle yn y byd. Ni chafodd gyfle i 
fyw fel y dymunai. Fe’i defnyddiwyd gan Gwydion a Llew fel llestr i gario etifedd Llew:

Blodeuwedd: Wyddost ti ddim beth yw bod yn unig.
    Mae’r byd i ti yn llawn, mae gennyt dref,
    Ceraint a theulu, tad a mam a brodyr,
    Fel nad wyt yn ddieithr yn y byd.   
        
       (Act Un, tud.17)

Yma, mae’n rhaid i’r actor ennyn tosturi a dealltwriaeth y 
gynulleidfa: mae hi’n unig ac mae’r byd yn ddieithr iawn iddi: 

Felly fe’n clymwyd innau i weini’n gaethferch 
 I roddi plant i’th nai, i sefydlu ei linach

daliwyd fi yn arf, 
Yn declyn yn eich dwylo i dwyllo ffawd
              
       (Act Pedwar, tud.96)

Ofn Blodeuwedd yw unigedd. O’i throi’n dylluan mae Gwydion yn ei gwneud yn aderyn y nos, 
yn unig, yn aderyn nad yw’r adar eraill yn ei hoffi – y sarhad mwyaf. Mae’n bwysig i’r actor 
bwysleisio’r ofn a’r unigedd hwn: mae’n fodd o gael y gynulleidfa i geisio deall yr hyn sy’n 
cymell Blodeuwedd i ymddwyn fel hyn.

Blodeuwedd:      ......Nid ofni dynion Yr wyf. 
         Ond ofni gwacter, ofn unigedd
  
Blodeuwedd:      ..... ac mae’r byd yn oer,
                            Yn estron imi, heb na chwlwm teulu 
           na chadwyn cenedl

                         (Act Un, tud.17)

Y corn hela yw un o gyfarwyddiadau sain mwyaf adnabyddus y ddrama yng Nghymru gydag 
ei sain yn cyffroi nwyd Blodeuwedd ac yn drobwynt yn y ei chymeriad ac yn y ddrama. Mae’r 

golygfeydd sy’n dilyn yn dangos Blodeuwedd nwydus, chwantus a llawn bywyd ar ôl i Gronw 
ddeffro rhywbeth ynddi - nwyd sydd mor bwerus, dim ond angau all ei ddiffodd.

Blodeuwedd:               .................O, mae natur
                                      Mewn hoen afradus acw yng ngloddest byw,
                                      A’r heliwr yntau’n un ag egni’r ffridd - 
                                      Mi allwn garu heliwr - 
                     (Act Un, tud.19)   

A dyna sy’n ei denu ato - natur wyllt wedi ei throi’n wraig ddof yw Blodeuwedd. Yma caiff ei 
thynnu at natur wyllt Gronw.

Erbyn Act Dau, wedi iddi dreulio tridiau gyda Gronw, fe welwn elfen arall i gymeriad 
Blodeuwedd. Mae hi’n ddibryder, mewn cariad ac yn llawn cynhesrwydd. O’r diwedd teimla yn 
rhan o deulu, yn rhan o’r byd:

Blodeuwedd:           Mi fynnaf fyw. Mae serch a byw yn un.  
 

Awgryma Saunders Lewis yn gryf fod cariad a serch yn rhan annatod o fyw -  cariad at berson, 
at deulu, at wlad. Mae’r ffarwelio hir rhwng y ddau yn Act Dau yn wrthgyferbyniad llwyr gyda’r 
ffarwelio swta â Llew yn agoriad y ddrama ac yn dangos datblygiad pendant yn y cymeriad. 
Gwelwn Blodeuwedd yn arwain Gronw mewn ffordd gyfrwys tuag at wireddu ei dyhead o ladd 
Llew:

Gronw Pebr:               – rhaid i ni ei ladd.

Blodeuwedd:            Mor hir y buost yn gweld fy meddwl..   

           (Act 2, tud.36)
  
Fel Macbeth a’i wraig, mae’r ddau’n clymu’n agosach trwy weithred dywyll. Rhaid i’r olygfa 
hon gyffroi’r cymeriadau a’r gynulleidfa. Mae nwyd a chwant yn eu harwain ar daith beryglus, 
angheuol. Wrth ffarwelio fe ŵyr Blodeuwedd taw ei phrydferthwch a’i chwant at Gronw, nid ei 

ffyddlondeb, fydd yn ei gadw yn ei mynwes - mae hi wedi dysgu sut i fyw ym myd dynion.

Gronw Pebr: A wyt ti’n amau fy ffyddlondeb i?

Blodeuwedd: O Ronw, beth i mi yw dy ffyddlondeb?
   A gedwi di dy chwant? Mae chwant yn gryf  
   I ddal ewyllys megis saeth i’w nod  
   Pan rydo bwa ffyddlondeb.    

       (Act 2, tud.39)

Uchafbwynt y triongl serch, creulondeb di-feddwl Llew ynghyd â 
chreulondeb bwriadol Blodeuwedd yw golygfa trywanu Llew. Yma 
gwelwn Blodeuwedd yn ceisio’n galed i gael Llew i’w derbyn ac i’w 
charu fel ac y mae hi - nid fel mam i’w etifedd. Mae’n aneglur pam 
ei bod am wybod hyn cyn ei ladd, ond mae’n bwysig iddi. Efallai 
mai sicrhau nad oes ffordd well mae hi ac nad oes dewis ond ei 
ladd. Tybed a oes elfen o foesoldeb iddi yma?

Blodeuwedd:  Och fi, fy Llew, nad edrychit arnaf unwaith    
    A dweud: “Tydi, tydi yw fy nigon i” 
    Pe d’wedit hynny - 

Llew Llaw Gyffes:  Fe’i d’wedaf a’th fab ar dy fraich.   

           (Act Tri, tud.62)

Wrth glywed yr ateb gwelwn Blodeuwedd yn caledu – gwelwn ei chreulondeb wrth iddi ddweud 
celwydd. Mae’n dweud wrtho ei bod yn feichiog ac wrth weld ei hapusrwydd ef ac o ddeall mai 
llestr yn unig yw, modd o eni etifedd, defnyddia eironi creulon iawn i’w ddal cyn ei ladd - dial 
mae hi.

Llew Llaw Gyffes:                Dyfala, f’annwyl, sut un fydd yr aer hwn.

Blodeuwedd:         Brwd ei gusanau; dychmygaf ef yn awr
               Yn bwrw ‘i wefus ar fy ngwefus i, 
        A heliwr fydd ef a’i gorn yn cyfodi’r ceirw,
                           Yn dawnsio llawr Ardudwy yn ei asbri.
           

Mae angen i’r actor fwynhau’r dial yma – i fwynhau tywyllwch a pherygl y sefyllfa. Mae 
Blodeuwedd yn rhan o natur wyllt ac mae lladd yn naturiol i’r byd hwnnw. Cafodd ei rhoi i’r 
gŵr hwn i eni plentyn iddo ac i ddial ar ei fam am ei dynged. Gan nad yw’n rhannu moesau’r 
cymeriadau dynol nid yw’n teimlo’n euog, nid yw’n petruso. Mae angen ennyn ofn ac efallai 
gasineb y gynulleidfa yn yr adran hon. Dylai’r gynulleidfa deimlo fel maen nhw wrth wylio 
Electra yn mwynhau llofruddiaeth ei mam yn nhrasiedi Sophocles - ansicr o’r berthynas. 
rhyngddynt a’r prif gymeriad.

LLEW LLAW GYFFES:

Mae’r olwg gyntaf a gawn o Llew yn hollol wahanol i’r cymeriad a welwn 
trwy weddill y ddrama. Daw ar y llwyfan yn arwrol:

Llew Llaw Gyffes:  (Yn curo a’i ddwylo)
                                       Ho, deled yma un....(Gwas yn dyfod)
                                       Ydy’r meirch yn barod?
       

Mae’n holi’r gwas ble mae Blodeuwedd ac yna yn ei orchymyn i’w nôl er mwyn iddo gael 
ffarwelio â hi - dyma iaith arweinydd dewr, gŵr sydd yn rheoli ei wraig:

Llew Llaw Gyffes:  dos ati, dywed wrthi
                                           Fe deithiwn heddiw deirawr tra fo dydd,
                    Gwydion a minnau a’r milwyr gyda ni:
              Does hithau ar frys i ganu’n iach i ni.  

           (Act Un, tud.7)

Byddai disgwyl i’r actor ystyried defnyddio tôn awdurdodol yma, rhythm pendant a thraw dwfn. 
Dyma’r math o ddyn yr hoffai Llew fod - milwr dewr, gŵr uchel ei barch gyda gwraig sydd yn 
ei gefnogi a’i garu. Yn anffodus, nid dyma’r Llew go iawn. Wedi i’r Gwas adael cawn olwg ar y 
Llew ansicr, dihyder, hunandosturiol - y gŵr sy’n llwyr ddibynnu ar Gwydion.

Llew Llaw Gyffes:  O fy ewythr a’m tad maeth,
                    ‘Chei di ddim yng Ngwynedd ŵr mor druan â mi. 
           

Mae araith Llew, ble mae’n trafod y tro cyntaf iddo weld Blodeuwedd, yn gymorth mawr i’r 
actor ddeall deuoliaeth teimladau Llew tuag ati a thuag at fywyd - teimla chwant, teimla gariad, 
teimla gyffro ac yna fe deimla oerni ei wraig newydd. 

Mae’r llinellau hyn yn fodd o ddeall perthynas y ddau ac yn rhoi 
arwyddion pendant i gyfarwyddwr ynglŷn â sut i gyfarwyddo’r 
cymeriadau a’r berthynas. Edrychant yn berffaith - cwpwl ifanc, golygus 
ond y mae oerni a diffyg plant yn gwenwyno’r berthynas a’r dyfodol.

Llew Llaw Gyffes: Byth, anghofia’i fyth y bore gwyn
                                     Y gwelais i Flodeuwedd gynta’ erioed:
                                     Tydi a Math yn cerdded dros y lawnt,
                                     A rhyngoch chi, yn noeth fel blodau’r wawr,

                                        A’r gwlith heb sychu ar ei bronnau oer,
                                        Bronnau diwair megis calon lili
                                        Pan blygo’r nos i’w mynwes, cerddai hi,
                                        Enaid y gwanwyn gwyrf mewn corff o gnawd.
                                        Edrychais arni, hithau arnaf i,
                                        A gwisgo’i noethni a’m cusanau brwd;
                                        A’r breichiau hyn, breichiau trachwantus ienctif - 
                                        Fy mreichiau a fu mor wag - ei gwregys dur  
            
           (Act Un, tud.10)    

Yma gwelwn gyffro Llew o’i gweld ynghyd â’i unigedd. Gwelir hefyd pa mor annaturiol yw’r 
sefyllfa i’r ddau ifanc. Mae hi’n sefyll yn noeth o’i flaen ac yntau’n ansicr ohoni. Gwaith 
Gwydion yw hyn ac mae’r ddau ifanc yn gorfod plygu i’w ddyheadau ef, i’w tynged - nid yw’n 
syndod fod Blodeuwedd yn oer, mae’n wynebu dieithryn. Dyweda Llew:

Llew Llaw Gyffes:  Ond, f’arglwydd Wydion, ‘roedd hi’n oer
                                      Torrai fy nghalon, ‘gurai ar ei bron.

Yn y llinellau hyn dylai’r actor ddangos tristwch y sefyllfa - mae awgrym ei fod yn gwybod bryd 
hynny na all Blodeuwedd fyth ei garu.

Mae Llew yn dychwelyd yn Act Dau a sylwi ar fywyd newydd yn 
Blodeuwedd - mae ei dagrau yn gwneud iddo feddwl ei fod wedi 
ei chamddeall, nad yw hi mor oer ac y tybiai. Rhaid i obaith Llew 
ymddangos yn ddidwyll yma - yn y ddeialog a gwybodaeth y gynulleidfa 
o berthynas Gronw a Blodeuwedd mae’r eironi ddramatig ac nid ym 
mherfformiad yr actor.

Llew Llaw Gyffes: Credais dy fod yn oer ac yn ddiserch:
    ‘Wyddwn i ddim y gallai dagrau hiraeth
    Gymylu gloywder dy ddau lygad hardd.
  

           (Act Dau, tud.45)   

O’r diwedd, mae Llew yn credu fod Blodeuwedd yn ei garu. Mae’r olygfa sy’n dilyn yn debyg i’r 
olygfa ble mae Lady Macbeth yn croesawu Duncan i’r palas cyn ei ladd. Gwelwn Blodeuwedd 
yn chwarae rhan y wraig gariadus er mwyn ei dwyllo a’i ladd. Yn yr olygfa sy’n dilyn, llwydda i’w 
gael i ddatgelu sut mae modd ei ladd:

Blodeuwedd:  Dywed wrthyf dy dynged, fel na bo
                                      Fy mronnau’n ysig gan bryderon eto.

Llew Llaw Gyffes:  D’wedaf yn llawen.          

Yn yr olygfa hon mae’n rhaid i’r actor gyfleu llawenydd Llew i’r gynulleidfa - y mae’n ddedwydd 
ac yn rhydd gan fod ei wraig yn ei garu.

Mae’r Llew a welwn yn Act Pedwar yn llawer caletach, yn fwy aeddfed a chreulon na’r 
cymeriad a geir yn flaenorol. Mae’n rhaid i’r actor ddangos y datblygiad hwn yn ei gymeriad - ar 
adegau yn yr act olaf mae’n fwy amheus a chaled na Gwydion. Wrth i Gronw ildio o’i flaen a 
datgan nad oes rhaid i ddynion Llew ei glymu,  mae Gwydion yn cytuno - mae Llew am iddo 
aros yn ei raffau, am ei sarhau. 

Llew Llaw Gyffes:  Coryn o lin sydd ar ei freichiau ef;
                                    Fe’m rhwymodd i â rhaff anwiredd gwraig.
 

GWYDION

Mae Gwydion yn gymeriad diddorol iawn ac yn debyg i Haman yr 
Agagiad yn ‘Esther’ - dyn sy’n ceisio bod yn dduw, sy’n ceisio rheoli 
natur. Mae’n bwerus ac yn benderfynol o herio’r dynged a roddwyd ar 
Llew gan ei fam. Mae’r ffaith fod Llew yn llwyr ddibynnol arno yn fêl 
ar ei fysedd:

Llew Llaw Gyffes: A threch yw dial mam na’th gariad di.

Gwydion:  Sut ynteu? Fe chwalwyd ei dyfeisiau hi, on’d do? Pan wrthododd 
                        hi roi enw i ti, mi berais innau dy enwi. Hi’n rhoi tynged arnat na                    
                        chaut fyth arfau, minnau’n peri dy wisgo di â’i dwylo hi ei 
                        hunan. Hithau’n dy dynghedu na chaut fyth wraig o blith   
                        merched dynion, minnau’n codi i ti o’r blodau y forwyn lanaf a                     
                        welodd llygaid.
 
           (Act Un, tud.9)   

Mae yntau, fel Blodeuwedd yn ddi-foes (er y dylai ef wybod yn well); mae’n sinigaidd ac 
oeraidd iawn. Mae’r olygfa olaf yn dangos yn glir nad yw ef, fel Gronw, wedi deall ei ffaeleddau, 
ei ran yn y drasiedi ac yn parhau i ymddwyn fel petai’r hawl ganddo i “blygu’r elfennau i 
foddio (ei) falchder” - nid oes edifeirwch.

Fel Haman yr Agagiad ceisiodd Gwydion chwarae duw; yn annhebyg 
i Haman ni chaiff ei gosbi am hynny. Blodeuwedd gaiff y gosb 
eithaf am fethiant menter Gwydion. Ar ddiwedd y ddrama dylai 
oerni a chaledi Gwydion ennyn casineb y gynulleidfa tuag ato a 
chydymdeimlad y gynulleidfa tuag at Blodeuwedd. Mae’r modd y 
mae’n cosbi Blodeuwedd yn greulon a garw. Erbyn diwedd y ddrama 
mae Llew a Blodeuwedd yn deall fod y ddau ohonynt yn debyg; y 
ddau wedi herio eu tynged ac wedi bod yn rhan o arbrawf Gwydion. 
Nid yw Gwydion yn gweld hyn. 

Gwydion:  Dos i’r tywyllwch at y tylluanod
                       I foesau’r lloer a’r ceubren. Y funud hon,
                      Wrth groesi’r trothwy a swatio rhag yr haul
                      Fe droi’r dy grechwen yn sgrech gwdihŵ,
                      A byth liw dydd ni feiddi ddangos d’wyneb. 

GRONW PEBR

Mae Gronw drama Saunders Lewis yn wahanol i gymeriad y 
chwedl: mae’n fwy cymhleth ac mae ei benderfyniadau yn arwain at 
uchafbwyntiau dramatig yn Act Pedwar. Mae ei fynediad yn bwerus 
ac mae ei berthynas ef a Blodeuwedd yn llawn chwant ac egni. Ar 
ddiwedd y ddrama mae’n troi ei gefn ar chwant a chariad cnawdol ac 
yn deall pwysigrwydd teulu, traddodiad a pherthyn.  

Mae’n dewis wynebu Llew a Gwydion a thrwy hynny, fel Gwilym 
Brewys yn ‘Siwan’, wyneba farwolaeth arwrol.

Mae Gronw, fel Blodeuwedd, yn haeddu ein cydymdeimlad - uchelwr ydyw, un a fradychodd ei 
waedoliaeth. Mae’n ymladd ei dynged yn yr un modd ac mae Blodeuwedd a Llew.

Ni welwn Blodeuwedd ac ef yn cyfarfod - ein profiad cyntaf o’r ddau yw diwedd y wledd. Mae’r 
ddwy linell gyntaf y ddeialog yn llawn perygl a chyffro rhywiol – mae Saunders Lewis yn mynd 
yn syth at wraidd y berthynas.

Blodeuwedd: ‘Gefaist ti ddigon?

Gronw Pebr: O fwyd a diod do.         

Mae Blodeuwedd yn ei atgoffa o’i dylwyth ac yn rhoi cyfle iddo adael ond yn Act Un mae 
Gronw yn llawn chwant ac ni all weld canlyniadau ei benderfyniadau:

Blodeuwedd: A’th deulu, a’th draddodiad, moesau da
                              Dy deulu, a ffyddlondeb yr uchel o waed?

Gronw Pebr:           Anghofiaf hwynt.           

    
Mewn dau air pwerus iawn mae’n troi ei gefn ar draddodiadau hynafol ei deulu, gan roi enw 
da’r llwyth yn y fantol.  

Mae blwyddyn yn mynd heibio rhwng diwedd Act Un a dechrau Act 
Tri. Mae Gronw yn cyrraedd y llwyfan yn llawn rhwystredigaeth gyda’i 
chwant am Blodeuwedd yr un mor gryf. Mae Blodeuwedd yn llawer 
oerach gan iddi wybod bod yn rhaid cadw’r chwant ar ei anterth er 
mwyn sicrhau fod Gronw yn lladd Llew. Mae cymeriad Blodeuwedd 
yn datblygu yn ystod y ddrama - mae’n dysgu sut i chwarae gêm y 
bodau dynol

Gronw Pebr:  Flodyn hardd,
    Mae gen i syched blwyddyn am dy fin
    A dirwest hir o’th freichiau. A dd’wedi di,
    Paid â gafael ynof.

Blodeuwedd:  Mae coler y Llew arnaf;
    O’i feichiau ef y deuthum yma’n awr.
  
Gronw Pebr:  I’m breichiau i?

Blodeuwedd:  Ar draws ei gelain ef.     
 

Mae Gronw yn rhwystredig iawn wrth i Blodeuwedd fargeinio am farwolaeth Llew. Dyma’r tro 
cyntaf i’r gynulleidfa ddechrau cwestiynu ei chariad tuag ato – ydy hi’n gallu caru, ai chwant pur 
a’r gobaith o ddifa Llew sydd yn ei chymell? Nid oes ateb, dewis yr actor/cyfarwyddwr fydd y 
dehongliad.

Blodeuwedd:  O Ronw, beth i mi yw dy ffyddlondeb?
              A gedwi di dy chwant? Mae chwant yn gryf

Yn Act Pedwar gwelir Gronw yn ad-ennill urddas uchelwyr yr oes trwy wynebu ei dynged yn 
hytrach na ffoi gyda gweddill ei ddynion. Fel John Proctor yn ‘Y Crochan’ a Gwilym Brewys yn 
‘Siwan’ mae’n gyfle i ad-ennill ei ddaioni ac enw da ei deulu. Yn wahanol i Blodeuwedd mae 
iddo deulu, atgofion a chyfrifoldeb a dyna sydd gryfaf yn y diwedd. Mae’n amlwg fod hyn yn 
thema bwysig yng ngwaith Lewis - yn y chwedl mae Gronw yn cuddio. Mae cynnal urddas a 
chadw enw da yn bwysig yma ac yn thema barhaus yng ngwaith Saunders Lewis.

Gronw Pebr: Arhosaf innau yma i ddigoni
                Llew Llaw Gyffes am ei sarhad a’i warth;   

           (Act Pedwar, tud.83)

Ar ddiwedd y ddrama mae Gronw yn cyrraedd rhyw fath o ‘anagnorisis’ - mae’n deall ei gwymp, 
deall ei gamgymeriad a’i ffaeleddau ac mae’n gwybod nad oes dianc. Erbyn hyn mae’n bwysig 

i’r actor ennyn cydymdeimlad y gynulleidfa. Dyweda wrth Blodeuwedd:
  
Gronw:  Nid yn dy freichiau di y mae fy rhyddid,
   Ond edrych arnat ti a’m tranc wrth law
   A hoffi dy chwaer angau yn fwy na thi.

RHAGNELL

Mae Rhagnell yn gymeriad diddorol i’w chwarae. Mae mwy iddi na 
rôl confidant - er ei bod hi’n fodd o adael i’r gynulleidfa wybod am 
ddyheadau ac ofnau Blodeuwedd, mae iddi farn a chymeriad crwn. Ers 
ysgrifennu Minna von Barnhelm (Gothold Lessing) yn y ddeunawfed 
ganrif mae traddodiad Ewropeaidd o gael gweision a morwynion deallus 
ar y llwyfan - dyma yw Rhagnell.

Mae hi’n ifanc a ffyddlon iawn i’w meistres ac mae’n talu’n ddrud am hyn 
ar ddiwedd y ddrama

Yn Act Un, wrth i Blodeuwedd ofni unigrwydd y palas wedi ymadawiad 
Llew, dyweda Rhagnell wrthi:

Rhagnell:  Taw, Arglwyddes,
                                 Pa raid it ofni? Dy gastell di yw hwn,
                                 A thi piau’r wlad, a’th air di yw ei deddf,
                                 Ac nid oes yma neb nad yw’n dy garu.
                                 Mi roddwn innau ‘mywyd er dy fwyn
                                 Pe byddai raid.
       

Mae’n ffyddlon i’r eithaf, ac oherwydd hyn yn ennyn edmygedd a thosturi’r gynulleidfa. Mae 
ynddi hi’r ffyddlondeb sydd ar goll yn Blodeuwedd.

Yn Act Dau gyda dychweliad Llew, gwelwn y gwrthgyferbyniad rhwng 
Blodeuwedd a Rhagnell. Mae’r forwyn yn ymarferol (mae hi am i 
Blodeuwedd gyfarch Llew ac ymddwyn yn naturiol). Mae hi hefyd yn 
ffyddlon a charedig iawn. Yn groes i hynny mae Blodeuwedd yn greulon 
ac yn cosbi Rhagnell am ei ffyddlondeb – nid yw’n gallu ymddiried ynddi 
gan ei bod yn ddynol, nid o fyd natur fel hi a Gronw.

Rhagnell:  Wyt ti’n meddwl y’th fradychaf i di?

Blodeuwedd: Yr wyt ti’n ddyn, yn ffrwyth y groth fel ef.

Rhagnell:  (Yn penlinio wrth ei hymyl)
   Dy forwyn wyf tra fyddwyf byw.

Mae’r weithred syml o benlinio wrth ymyl ei meistres yn dangos y berthynas yn glir i’r 
gynulleidfa. Mae Blodeuwedd yn clymu pleth Rhagnell o amgylch ei gwddf ac oni bai am 
ddyfodiad Llew fe fyddai, efallai, wedi ei lladd. Mae ymateb llonydd Rhagnell yn druenus ac yn 
brawf o’i ffyddlondeb pur.

PENTEULU PENLLYN:

Gwelwn Benteulu Penllyn yn Act Dau - mae Gronw a Blodeuwedd gyda’i gilydd ers tridiau ac 
fe ddaw yntau i’r castell i chwilio am Gronw. Mae’n gyferbyniad llwyr i Rhagnell - mae’n oer a 
chaled, ble mae hithau’n ffyddlon i’w meistres ac yn llawn cynhesrwydd:

Penteulu Penllyn:  Dos dywed wrtho am 
    ffarwelio a’r hudoles hanner-gwaed a’i swynodd, 
    a  chyrchu adref.

Fel Gwydion mae ei ddeialog mewn rhyddiaith - mae’n galed ac oer ac yn wahanol iawn i fudr 
a rhythm barddonol y cymeriadau mwy ifanc. Ar ddiwedd y ddrama mae’n dewis dianc yn ôl i 
Benllyn yn hytrach na wynebu marwolaeth gyda’i feistr. Mae’n bragmatig ac ymarferol iawn.

Mae Blodeuwedd wedi aros yn ddrama boblogaidd ers ei hysgrifennu yn 1948 - mae’n parhau i 
fod yn un o hoff ddramâu nifer fawr o Gymry ac yn cael ei llwyfannu hyd heddiw.

Isod mae sawl gwefan y gellir ymweld â hwy: gwelir erthyglau a thrafodaethau ar y testun gan 
ysgolheigion, beirniaid a chyfarwyddwr theatr.
 
Blodeuwedd Theatr Genedlaethol Cymru (fersiwn Gymraeg a Saesneg ar gael) 
http://theatr.cymru/portfolio/blodeuwedd

Adolygiad Theatr: Blodeuwedd (Theatr Genedlaethol Cymru)
www.walesartsreview.org/blodeuwedd

Saunders ar y Teli gan Nia Roberts - Cyfrol: 438/439, Gorffennaf/Awst 1999
https://bit.ly/2UXr9u8

Y Fewnfudwraig gan Dyfrig Jones - Cyfrol: 477, Hydref 2002 
https://bit.ly/3zi4pnr

Reading between the Lines gan Caroline Donald
https://bit.ly/3yh3mD3

YMCHWIL PELLACH

STORI BLODEUWEDD
(Rhiannon Ifans)
 
Brenin Gwynedd oedd Math. Ni fyddai fyw heb fod ei draed yng nghôl morwyn, oni bai ei 
fod yn rhyfela. Ei droedog oedd Goewin, y ferch yr oedd Gilfaethwy yn ei charu. Cynlluniodd 
Gwydion, y dewin, ryfel rhwng Gwynedd a Deheubarth er mwyn i Math adael y llys.
Treisiodd Gilfaethwy Goewin tra oedd Math yn rhyfela. Lladdwyd milwyr di-rif mewn brwydr 
anferthol ei maint, ac yna lladdwyd Pryderi, brenin Deheubarth.

Daeth Math adref o’r rhyfel a chlywed stori Goewin. Gwnaeth Math iawn iddi drwy ei phriodi. 
Cosbodd Gilfaethwy a Gwydion drwy eu troi’n geirw am flwyddyn, yn foch am flwyddyn, ac yn 
fleiddiaid am flwyddyn, a chawsant epil gyda’i gilydd bob blwyddyn. Yna trowyd y ddau yn ôl yn 
ddynion, a’u hepil yn blant, ac aethant yn ôl i fyw i’r llys at Math.

Daeth Arianrhod i’r llys un diwrnod a gadael babi yno. Magodd Gwydion ef am bedair blynedd. 
Casâi Arianrhod y bachgen a thyngodd na châi fyth enw nac arfau, ac na fyddai dim un ferch 
ar y ddaear yn ei briodi. Er gwaethaf bygythion Arianrhod llwyddodd Gwydion i gael enw i’r 
bachgen - Llew Llaw Gyffes - a’i arfogi’n filwr.

Gan nad oedd neb ar y ddaear yn fodlon ei briodi casglodd Gwydion flodau’r deri, banadl, ac 
erwain, a swyno ohonynt ferch brydferth o hud a lledrith. Galwyd hi’n Blodeuwedd. Priododd 
Llew hi a mynd i fyw i Ardudwy.

Pan oedd Llew i ffwrdd gwelodd Blodeuwedd Gronw Pebr yn hela hydd. Croesawodd ef i’r llys 
a syrthiodd mewn cariad ag ef. Dymunai ei briodi.

Gwyddai Blodeuwedd y byddai’n anodd lladd ei gŵr. Dim ond un ffordd y gallai Llew farw, ac 
roedd hynny’n gyfrinach. Cymerodd arni ei bod am wybod ei gyfrinach er mwyn ei ddiogelu 
rhag perygl.

Sibrydodd Llew wrthi y byddai’n rhaid i’r llofrudd dreulio blwyddyn yn gwneud picell, heb wneud 

ATODIAD I

dim ohoni ond yn ystod yr offeren ar ddydd Sul. Pan fyddai Llew yn ymolchi ar lan afon mewn 
baddon a tho arno, ac un droed iddo ar ymyl y baddon a’r llall ar gefn bwch, petai rywun yn ei 
daro â’r bicell byddai’n marw.

Lluniodd Gronw bicell a tharo Llew â hi. Sgrechiodd Llew sgrech erchyll, trowyd ef yn eryr, ac 
ehedodd i ffwrdd.

Priododd Gronw a Blodeuwedd, a thristaodd Gwydion yn fawr. Aeth i Arfon i chwilio am Llew, a 
chlywodd fod hwch taeog ym Maenor Bennardd yn dianc o’r twlc bob nos. Dilynodd Gwydion 
hi at fôn coeden. Ar ei brig roedd eryr. Canodd Gwydion englynion iddo i geisio ei ddenu i lawr. 
O’r diwedd disgynnodd yr eryr ar lin Gwydion a chyffyrddodd y dewin ynddo â’i hudlath.
Llew yn wir ydoedd, ac edrychai’n druenus o denau. Dan law meddygon gorau Gwynedd, 
ymhen blwyddyn roedd yn holliach. Rhoddodd Llew ei fryd ar gosbi Gronw a Blodeuwedd.
Dihangodd Blodeuwedd a’i morynion i’r mynydd, gan edrych yn ôl i weld a oedd Llew yn 
eu dilyn. Ni welodd neb y llyn oedd o’u blaenau a boddodd pawb ond Blodeuwedd. Daliodd 
Gwydion hi a’i throi’n dylluan. Gorchmynnodd nad oedd hi i ddangos ei hwyneb liw dydd fyth 
eto, ac y byddai’r adar eraill yn ei chasáu a’i churo bob tro y byddan nhw yn ei gweld hi. Dyna 
fyddai ei chosb.

Yna cosbwyd Gronw drwy ei orfodi i sefyll yn yr un lle ag oedd Llew yn sefyll pan gafodd ei 
daro â’r bicell, a gadael i Llew daflu picell wenwynig ato ef. Cafodd Gronw roi carreg rhyngddo 
ef a Llew. Anelodd Llew ei bicell yn ofalus. Hyrddiodd hi â’i holl nerth nes iddi fynd drwy’r 
garreg a thrwy asgwrn cefn Gronw a’i ladd yn gelain gorn.

deiliad yr hawlfraint.

Clawr llyfr Blodeuwedd; Gwasg Gee Cyf

Blodeuwedd; Yuri Leitch

